
सहकार्यः रिड नेपाल, नेपाल बालसाहित्य समाज तथा अपाङ्गता अधिकार र
विकासका लागि क्रियाशील नेपाल(एड्राड)
सहयोगः जिपिइ ट्रान्सफर्मिङ एजुकेशन तथा युनेस्को
पहुंचयुक्त पुस्तक निर्माण- एड्राड
आवाज: संझना महर्जन, शाश्वत पराजुली,अद्रीजा अधिकारी ,पुजा गच्छदार,
सजनी नौबागे र यशु श्रेष्ठ
 (यो, नेपाल सरकार, शिक्षा, विज्ञान तथा प्रविधि मन्त्रालय, पाठ्यक्रम
विकास केन्द्र सानोठिमी भक्तपुरबाट सन्दर्भसामग्रीका रूपमा
स्वीकृति प्राप्त पुस्तक हो ।)
कथा सारांस
एउटा दुष्ट बोक्सी केटाकेटीलाई श्राप दिन्छे । केटाकेटी डरलाग्दा
राक्षसमा परिणत हुन्छन् । के श्याम र समा बोक्सीको श्रापबाट
उम्कलान् ? के अन्य केटाकेटी सँधैँका लागि डरलाग्दा राक्षस नै भएर
रहनेछन्?

कुनै समयको कुरा हो, तर धेरै अघिको होइन । एउटा गाउँमा केही केटाकेटी
एउटा समूहमा खेलिरहेका थिए । एक्कासि ठुलो हुरीले उनीहरूलाई उडाएर
लग्यो ।
“यो कुन ठाउँ हो ?” केटाकेटीले प्रश्न गरे, “हामी कहाँ छौँ ? यो ठाउँ
बडो शान्त र डरलाग्दो छ ।”
हेर त्यहाँ एउटा घर छ ।” एउटाले भन्यो , “त्यहाँ हामीलाई मदत गर्ने को
छ कि ?

केटाकेटी घरतिर लागे र उनीहरूले त्यसको झ्यालबाट चियाए । घरभित्र
उनीहरूले एउटा टेबुलमा स्वादिला खाने कुराहरू देखे । एक्कासि जादू
गरे झैँ मूलढोका खुल्यो ।
एउटा अनौठो आवाज आयो, “तिमीहरू भोकाएका छौ जस्तो छ । भित्र आओ र केही
खाओ ।”

श्याम सशंकित भयो, “मलाई लाग्छ हामीले यो खाना खानु हुँदैन ।” उसले
साथीहरूलाई चेतावनी दियो ।
“तर हामी भोकाएका छौँ”, उनीहरूले मुख मिठ्याउँदै भने, “हामी भोक खप्न
सक्दैनौँ अनि खाना पनि त राम्रो देखिन्छ ।” “तिमी नखाने भए नखाऊ तर
हामीलाई नरोक ।”, एउटा साथीले भन्यो ।

अरू साथीहरू खाना खान गए । श्यामले उसकी बहिनी समाको हात दह्रोसँग
समात्यो । “दाइ ! म भोकाएको छु । म पनि खान्छु के ?” बहिनी समा कराई ।
श्यामले मुन्टो हल्लाउँदै भन्यो, “हुँदैन समा । हाम्रा बाआमाले
हामीलाई के भन्नुभएको छ ? सम्झ त, ‘भोक लाग्यो भन्दैमा जे पायो त्यही
खाइ नहाल्नू । स्वार्थ पूरा गर्न केही काम गरी नहाल्नू ।’” अनि तिमी
देखिरहेकी छैनौ ? यो घर कस्तो अनौठो छ ।”

एकैछिनमा श्याम र समाले उनीहरूका साथी अनौठा र थरी थरीका राक्षसमा
बदलिएको देखे । श्याम बहिनी समाको हात समातेर ढोकाबाट बाहिरिँदै
जङ्गलको बाटो लाग्यो ।

घरभित्र एउटी बोक्सी बुढी देखा परी । बोक्सीले राक्षस बनेका ती
केटाकेटीलाई गन्न थाली । बोक्सीको अनुहार कठोर हुँदै आयो । “अरू दुई
केटाकेटी खै ?”, बोक्सीले चिच्याउँदै भनी । त्यसपछि ऊ श्याम र समा
भएतिर उड्दै गई ।

श्याम र समा लुक्ने ठाउँ खोज्दै घोर जङ्गलमा दौडिँदै थिए । उनीहरूले
एउटा सेतो मुसा भेटे । मुसाले भन्यो, “मेरा दुलामा आओ । म तिमीहरूलाई
लुक्न मदत गर्छु ।” मुसाको दुलोतिर दौडँदै गर्दा समाले भनी, “मलाई
धेरै डर लागेको छ दाइ ! त्यो बोक्सीले भेटी भने ?” 
श्यामले बहिनीलाई सान्त्वना दिँदै भन्यो, “त्यसका बारेमा सोच्दै
नसोच । नत्र हामी डराएको त्यसले चाल पाउँछे ।”

सेतो मुसाको खोरभित्रबाट केटाकेटीलाई खोज्दै बोक्सी चिच्याएको
श्याम र समाले सुने । अन्तमा बोक्सी उडेर गई । “बोक्सीको घरमा केही
नखाएर ठिक गर्‍यौ।”, सेतो मुसाले भन्यो । “बोक्सीले किन हाम्रा
साथीहरूलाई त्यसो गरी ?” श्याम र समाले सोधे । “उसको मालिकले सयौँ
केटाकेटीलाई राक्षस बनाएर ल्याउन भनेको छ । उसले यसो गरी भने
कहिल्यै नमर्ने वरदान पाउँछे ।”, मुसाले भन्यो ।

“म मेरा साथीहरूलाई राक्षसबाट फेरि मान्छे बन्न कसरी मदत गर्न सक्छु
त ?” श्यामले सोध्यो । मुसाले दुःखका साथ भन्यो, “यदि तीन दिनभित्र
कुनै जादु गर्न सकेनौ भने तिनीहरू जीवनभर राक्षस नै रहने छन् ।”
“अहो ! मलाई त डर पो लाग्यो दाइ !” समा कराई । “नडराऊ । हामी बलियो
हुनुपर्छ ।” श्यामले समालाई अँगालो हाल्दै भन्यो ।

“हामी कसरी साथीहरूलाई सहयोग गर्न सक्छौँ, तिमीलाई थाहा छ ?” श्यामले
मुसालाई सोध्यो ।
“थाहा छ ।” मुसाले भन्यो । “यसका लागि तिमीले रहस्यमय मन्दिरमा गएर
जादुवाला ऐना खोज्नुपर्छ । यसले तिम्रा साथीहरूलाई बचाउन मदत गर्छ
!”
“त्यो रहस्यमय मन्दिर कहाँ छ त ?” श्यामले सोध्यो । “त्यो मन्दिर
धेरै टाढा पूर्वतिर छ । लौ अब छिटो गरी जाओ ।” मुसाले भन्यो ।

जाँदै गर्दा श्यामले भन्यो, “समा, तिमीले एउटा गाउँ खोज्नुपर्छ र
गाउँलेलाई साथीहरूलाई भएको कुरा बताउनुपर्छ । म पूर्वतिर लाग्छु र
जादुवाला ऐना फेला पार्छु ।”

हिँड्दै गर्दा श्यामले आफ्नो हजुरबुबाले भनेको कुरा सम्झियो,
‘तिम्रा शब्दहरूले तिमीलाई बाटो पत्ता लगाउन मदत गर्छ ।’ बाटाका
किनारमा, श्यामले एउटी महिलालाई भेट्यो । श्यामले ती महिलालाई
सोध्यो, “रहस्यमय मन्दिर जाने बाटो कुन हो, तपाईँलाई थाहा छ ?” “ठुलो
ताल नभेटेसम्म तिमी यो बाटैबाटो तल जाऊ । अर्कोपट्टि तिमीले रहस्यमय
मन्दिर पाउँछौ ।”, ती महिलाले श्यामलाई भनिन् ।

जाँदाजाँदा श्याम एउटा चट्टानको किनारमा पुग्यो । उसले तल हेर्‍यो ।
त्यहाँ एउटा चिलको बच्चो पानीमा संघर्ष गर्दै थियो। श्याम तुरुन्तै
पानीमा गयो र त्यसलाई बचायो । ऊ बाहिर निस्कँदा एउटा ठुलो चिल ऊ
भएतिर आयो ।
“मेरो बच्चा बचाइदिएकोमा धेरै धेरै धन्यवाद !“ चिलले भन्यो । “के
तिमी आफूलाई न्यानो बनाउन मेरो गुँडमा आउन चाहन्छौ ?” श्याम खुसीसाथ
सहमत भयो।

श्याम चिलको गुँडमा न्यानोसँग बसिरहँदा चिलले उसलाई एउटा औँठी दियो
। “आफ्नो गुँड बनाउने झिक्रा बटुल्दै गर्दा मैले यो औँठी फेला पारको
हुँ ।” चिलले भन्यो, “यो एक शक्तिशाली औँठी जस्तो देखिन्छ । यो तिमी
लेऊ । यसले तिम्रा साथीहरूलाई बचाउन मदत गर्न सक्छ ।”
“तिमीलाई धेरै धन्यवाद,“ श्यामले चिललाई भन्यो, “के तिमीलाई थाहा छ, म
रहस्यमय मन्दिरमा कसरी पुग्न सक्छु?” “मेरो पिठ्युँमा आऊ ! म तिमीलाई
त्यहाँ लैजान्छु ।” चिलले भन्यो र श्यामलाई लिएर आकाशमा उड्यो ।

अन्तमा तिनीहरू एउटा विशाल तालको किनारमा पुगे । त्यहाँ, चिलले
श्यामलाई छोडिदियो र भन्यो, “आफूमा विश्वास राख ।”
“म तिमीलाई सम्झिरहने छु । धन्यवाद, चिल !” श्यामले भन्यो ।

तालतिर हेर्दा श्याम चिन्तित भयो किनभने तालभरि डरलाग्दा गोही नै
गोही थिए । गोहीले के गर्छन् भनेर हेर्न श्यामले काठको टुक्रा
गोहीतिर फ्याँक्यो । एउटा गोहीले काठको टुक्रालाई झम्ट्यो र
त्यसलाई आफ्ना बङ्गाराले थिच्यो । श्याम निराश भएर तीन दिन पूरा
हुनु अघि नै मन्दिरमा कसरी पुग्ने होला ? भनी सोच्न थाल्यो ।

उसले तालको वरिपरि हेर्‍यो । त्यहाँ धेरै रूखहरू थिए जसका लहरा
झुन्डिइरहेका थिए ।
अचानक श्यामले विचार गर्‍यो । उनले हाँगाका लहरालाई बाँधेर डोरी
बनायो र तालवारिबाट डोरीमा झुन्डेर मच्चियो । ऊ तालको अर्कोपट्टि
पुग्न लागेको थियो तर त्यही बेला... च्वाट्ट ! डोरी चुँडियो । श्याम
तालमा खस्यो । ऊ गोहीहरूले घेरियो।

ऊ खस्दा उसको औँलाबाट औँठी पनि फुस्कियो र पानीमा खस्यो । त्यस
औँठीले पानीलाई छोएपछि पूरै ताल जम्यो । गोहीहरू मूर्ति भए । श्याम
पानीको बिचबाट मन्दिरतर्फ दगुर्‍यो।
मन्दिरको बाहिर पुगेपछि श्यामले भिक्षुहरूलाई नम्र भएर भन्यो
“नमस्कार भिक्षुहरू ! यहाँ कोही छ ? तर कसैले पनि उसको उत्तर दिएनन् ।
श्याम मन्दिरमा छिर्‍यो। त्यहाँ उनले एक चम्किरहेको प्रकाश देख्यो ।
उसले दराजमा हेर्‍यो। त्यहाँ जादुवाल ऐना देख्यो ! ऊ ऐनामा पुग्न
लाग्दा अचानक एउटी पुड्की राक्षसनी देखा परी ।

“तिमी बदमास केटा ! तिमी मेरो ऐना चोर्न चाहन्छौ ? म तिमीलाई खान्छु
।” राक्षसनी चिच्याई । “होइन, कृपया मलाई नखानुहोला !” श्यामले भन्यो
। “मलाई यो ऐना चाहिएको छ । किनभने मैले राक्षस बनेका साथीहरूलाई
बचाउनु छ । म ऐना फिर्ता ल्याउने बाचा गर्छु । अनि तपाई चाहनुहुन्छ
भने त्यसपछि मलाई खान सक्नु हुन्छ ।” “म तिम्रा कुरा कसरी पत्याऊँ ?”
राक्षसनीले रिसाएर सोधी । “म झुटो बोल्दिनँ ।” श्यामले भन्यो, “म
बाचा गर्छु, म फर्केर आउनेछु ।

“अँ” राक्षसनीले भनी, “तिमी ऐना लैजान सक्छौ तर याद गर, तिमीले बाचा
पूरा गर्नुपर्छ ।” “म बाचा पूरा गर्छु । ,“ श्यामले भन्यो “तर मलाई
साथीहरूकहाँ समयमै पुग्दिनँ कि भन्ने चिन्ता लागिरहेको छ ।”
“भित्तामा यस ऐनाको प्रकाश देखाऊ र त्यही प्रकाशको माध्यमबाट जाऊ”,
राक्षसनीले भनी, “तिमी तेस्रो दिनको अन्त्य नहुँदै साथीहरूकहाँ
पुग्ने छौ ।

श्यामले राक्षसनीले भने झैँ गर्‍यो र एकैछिनमा आफूलाई बोक्सीको घरमा
पायो ।
‘धत्तेरिका !’ बोक्सी त उसकी बहिनी समा र गाउँलेहरूको एक समूहलाई
अपहरण गर्ने कोसिस गर्दै रहिछ । श्यामले देख्यो । श्याम चिच्यायो ।
बोक्सी श्यामलाई सराप दिन थाली । तर त्यही बेला समाले बोक्सीलाई
ढुङ्गाले हानी । बोक्सीले समालाई पनि सराप दिन लागी तर ऊ छिटो छिटो
सेतो मुसाको दुलातिर दौडी । 
बोक्सी श्यामलाई समात्न फर्कँदा ऊ त्यहाँबाट गायब भइसकेको थियो।

श्याम आफ्नी बहिनी भएतिर दगुर्‍यो। उनीहरू दुवैले जादुवाला ऐनाको
साथ बोक्सीको सामना गरे । दुई साना केटाकेटीले यति साहसका साथ सामना
गरिरहेको देखेर बोक्सी रिसाई । ऊ चिच्याई र केटाकेटीतिर आगाको
ज्वाला फ्याँकी । तर जादुवाला ऐनाले आगोको ज्वालालाई बोक्सीतिरै
फर्काइदियो । बोक्सी चिच्याई र ढलेर खरानीको थुप्रो भई ।

श्याम र समा बोक्सीको घरतिर दगुरे । उनीहरूले सबै साथीहरूलाई ऐना
देखाए । साथीहरूले ऐनामा आफ्नो अनुहार देख्नासाथ तिनीहरू आफ्नो
मानव शरीरमा फर्किए ! उनीहरू नाचे । मुक्ति र खुसीमा ताली बजाए। तर
श्याम भने दुःखी थियो । किनभने आफूले बाचा गरेबमोजिम उसले ऐना लिएर
राक्षसनीकहाँ फर्कनु थियो ।

                            27 / 30



 

  
अचानक, राक्षसनी उसका सामु देखा परी !
राक्षसनीले भनी, “तिमी एक बहादुर र इमान्दार बालक हौ। “तिमीले आफ्नो
वचन पूरा गर्‍यौ र अरूको ख्याल राख्यौ । यो जादुवाला ऐनालाई जोगाइरहन
मलाई बोक्सीले सराप दिएकी थिई । तर अब ऊ मरिसकी । म सरापबाट मुक्त भएँ
। तिमीले मलाई मेरो स्वतन्त्रता फिर्ता गर्‍यौ । यो ऐना तिमीलाई मेरो
तर्फबाट उपहार भयो । कसैलाई चाहिएका बेला यसको प्रयोग गर्न सक्छौ ।”

यो पुस्तक दृष्टिबिहिन तथा छापा अक्षर पढ्न बाधा भएको
विद्यार्थीहरुको लागि तयार पारिएको चौथो स्तरको पहुंचयुक्त पुस्तक
हो।

जादुवाला ऐना

